
Scho sitts si gitt, ganz oohni z liege,
draumt doch d Menschhait scho vom Fliege.
Dr Reinhard Mey dailt uns au mit,
dass es gränzeloosi Freihait git.
«Über den Wolken..» so sait är,
isch nüt me, wo uns bloggt me schwär.

Im antigge Griecheland
nimmts dr Dädalos  in d Hand.
Sait zuem Ikaros, sim Sohn,
mer schaffe das, es wär e Hohn.
Uss Fäädere und us Wax gits Flyygel
zem se Styyre nääm si Lääderzyygel.
Als erschti Deltaflieger heebe si ab
und d Boodehaftig wird ganz knapp.
Doch z nooch an dr Sunne, wird‘s im Ikaros z haiss
Und s fliesst dr Wax und au dr Schwaiss
S isch dr erschti Absturz in dr Gschicht
und so versufft dä armi Wicht.

Drotzdäm draume d Mensche witter
Und im Mittelalter nämme Ritter,
Ballön in allne Forme, Farbe
zum ab em Bode z starte.
S isch au nit s Rächt,
de maischte wird‘s deert obe schlächt.

Und so gohts Läbe witter.
Bis dr Leonardo da Vinci kunnt
isch s mit em Fliege schitter.
Dr  Leo, das Universalgenie,
het e grossi Vision derbyy:
Er baut Flugobjäggt, fantastischi,
doch d Boodehaftig isch halt stergger gsi.
So isch dr Draum vo däm Genie
denn au scho wieder glii verby.

So  duurts e Wiil, bis e Idee duet zynde
und me dr Wäg in d Luft duet finde.
Doch  plötzlig gohts denn stail duruff,
s wird aim fascht schwindlig, s nimmt dr Schnuuf:
Anno nynzähhundertzäh,
S Schwizzerland hets do scho ganz lang gäh,
dien starggi Männer, im beschte Alter und im Saft,
mit viel, viel Schwaiss und Musggelgraft
e Kischte, wo ka fliege baue,
si hänn kai Glotz, nur Gottverdraue.
E baar agfrässeni Kaibe, mit viel Muet
gänn d Hoffnig nit uff, 
au wenn d Kischte nur Hopser mache duet.

Z  Sanggt Moritz, das isch kai Witz,
Dien si us Wällebläch und us Holz
Und mit eme riesegrosse Stolz

fliegendi Ungetüm baue
und fliege 25m hoch mit viil Verdraue.
S isch e Highlight, megagail,
si fliege uffe, ganz, ganz stail.
Abstürz sin au vorbrogrammiert.
Das isch normal, dass das bassiert.
E veruggte Kärli us em Baselbiet,
dr Oskar Bider, wenns beliebt,
dr Cartier und Frau von der Büren
diens  Abheebe vo däne Kischte witterstüren.
Au dr Mittelholzer duet baschtle und dängge
und duet sone Kischte zue de Afrikaner längge.
Är seeht dr Kilimandscharo als Erschte  vo oobe
und duet si Muet und si Erfindig ganz fescht loobe.

Es git e neui Wändi in dr Schwizzer Gschicht,
s kunnt in jeder Zittig, s stoht in jedem Bricht:
D Swissair goht 1931 an dr Start!
E  Mailestai in dr Schwizzer Luftfahrt.
Si wird zu dr Visitekarte vo dr Schwizz,
und do druff isch me stolz, e bitz!
Scheeni Froilein hets, parfümiert und gschminggt,
dass es ämel jo nit stinggt!
Au gits  obergstailti  Pilote,
si fliege witter als bis Klote,
die konfortable Sitz und s feini Ässe
lönn aim dr Alltag ganz vergässe.
S isch joorelang e prima Sach.
Aber notürlig gits au Krach.
S Fliege isch e Gfohr
Immer wider, noch wie vor.
Zwischefäll und Unglügg driibe d Swissair in Ruin,
und s grossi Gäld das isch dahin.

D  Boodehaftig goht 2001 so witt,
dass es kaini Flugzügufstiig me gitt.
D Swissair isch am Bode zerstört,
das isch grausam, das isch unerhört.
Das betrifft uns Schwizzer stargg.
Doch wie dr Phönix us dr Äsche
zieht dr Schlaumeier Moritz Suter, us unserer Stadt,
e neie Airlain us dr Däsche
Crossair haisst si, isch das nit glatt
D Swissair gits zwor nümme,
doch d Schwiz ohni Flugi -
das ka nit stimme!
Drum wird gschwind e Swiss halt gryndet
und gluegt obs au mit dere goht,
Ob si maischtens fliegt und nit nur am Bode stoht.

Mir junge Bebbi finde s Fliege gail
Und sinn e Buebezug mit Stail
Mr heebe dorum drei Dääg ab,
ohni Angscht vor Abstürz z ha-
und wenn is seehsch, kasch Frayd dra ha!

Basler Bebbi Basel
Jungs ab 7 Jahren können sich am Samstag, 26. März,  
ab 13.00 Uhr, im Bebbi-Keller im Luftgässlein für die  

Pfeifer- und Trommelschule anmelden. 

E Pfyffer- und Drummelschuel fir Buebe

Weitere Informationen erhalten Sie vom Obmann der 
Jungen Garde, Michel Ries, Telefon 079 651 14 26 oder auf 

www.baslerbebbi.ch

Jungi Bebbi – Fasnacht 2011:
Hundert Johr ohni Boodehaftig

Und jetz: Falz vo 1 – 9 dy eigene 

SUPER-JET!


